”For the keen collector only”

Av Ole Jonny Larsen

Nokre artar er ikkje spesielt vakre. Dei er annleis, og dei skil seg frå det vi til vanleg tenkjer på som rhododendron. Dette skal handle om nokre slike artar.

Peter Cox skriv i blant når han omtalar nokre av artane: ”A plant for the keen collector only”. Med det meiner han planter som ein bare har i hagen fordi ein er ”komplettist”, dvs at ein MÅ ha alt som finnest for å vere fornøgd. Da tenkjer ein altså ikkje på om det ein dyrkar er fint, men at plantelista skal bli lang nok og innehalde ”alt”. 

Nokre vil vel meine at dette er ei tåpeleg haldning. Eg er ikkje samd. Plantesamling er ein aktivitet i skjeringspunktet mellom estetikk og vitskap. Kva side ein hallar mest til kjem an på korleis ein er skrudd saman i hovudet. 

Nokre dyrkar sine rhododendron først og fremst for dei vekene dei blomstrar. 

Då har dei sitt årlege høgdepunkt, og dei planlegg hagen sin utifrå det. Andre kjenner toppen av lykke når dei etter års leiting endeleg får fatt i den eine arten dei har ønska seg så sterkt. Om planten er liten og tuslete er heilt underordna. Enda eit tomrom på lista kan kryssast av, og dei kan ta fram lupa og studere kjertelhår og indument.

Dei tre avbilda artane er alle slike ”keen collector-plantar”. Rhododendron tschonoskii, Rhododendron michranthum og Rhododendron tsusiophyllum er alle spesielle, interessante og avvikande, men dei vil nok aldri vinne ei missekåring for rhododendronartar. Blomstrane er ørsmå og kvite, alle har små blad, og vekstforma er heller ikkje spesielt harmonisk på nokon av dei. 

R. michranthum kan minne litt om artane i Ledum-gruppa, t.d. 

R. groenlandicum, ei plantegruppe mange rhodoholikarar bare har forakt for. 

R. tsusiophyllum har ikkje ein gong vore Rhododendron i all tid. Først seint i førre hundreåret blei han teken opp idet gode selskapet. Før det måtte han stå i sin eigen skammekrok som Tsusiophyllum tanakae. 

Og R. tschoniskii som har vore forvist til Sibir i all si tid, har snike seg inn i nokre hagar i Vesten der han altså bare  blir teke godt i mot av desse supersamlarane som skal ha ”alt”.

Men så var det dette med eigne barn, da. Har ein først fått dei, så blir ein glad i dei. Du må ned på knea, og du må ofte ha med deg lupe, men kjem du nær nok, vil du sjå at dei er vakre på sin eigen måte alle tre av dei. Jamvel er blomstrane små, men dei er då velforma? Og blade er då fine når ein studerer dei nøye? Og så er dei hardføre, og det likar vi då! 

Så de kan seie det de vil, eg skal i alle ha ein plass til alle tre i hagen min  - og i hjartet mitt. Men så er eg ein keen collector og då!

